Коми Республикаса Юралысь  Вячеслав Гайзер сетіс ассьыс олимпийскӧй би ёрассӧ томуловлӧн медбур спорт школалы 

«Вӧзъя вӧчны тайӧ ёрассӧ вуджана наградаӧн, коді кутас сетсьыны волӧн кывкӧртӧдъяс серти томуловлӧн медся бур спорт школалы. Ме эска, мый тайӧ наградаыс кутас ышӧдны челядьӧс ёнмӧдны дзоньвидзалунсӧ, кывны сьӧлӧмнас асьнысӧ олимпийскӧй ӧтмунӧмын да пыр кутчысьны медбур спорт принципъясӧ кыдзи занятиеяс дырйи, сідзи и быдлунъя олӧмын», - шуис Коми Республикаса Юралысь  Вячеслав Гайзер кыпыд мероприятие дырйи, мый вӧлі сиӧма Россияын спорт юкӧнлӧн 90 волы. 

Вячеслав Гайзер торйӧн пасйис, мый дінмуын Физкультуралы да спортлы сиӧм во нуӧдӧмыс лоис зэв коланаӧн. 

«Ми ас водзӧ пуктылім мог содтыны лыдсӧ йӧзлысь, кодъяс ветлӧдлӧны спорт занятиеяс вылӧ да нуӧдӧны дзоньвидза оласног. Та могысь ми зіля босьтчим сӧвмӧдны спортивнӧй инфраструктура.  Та дырйи торъя ыджыд тӧдчанлун сетім сиктса районъяслы, медым республикаса олысьяс быдӧн ӧтмоза вермисны ветлӧдлыны физкультура да спорт занятиеяс вылӧ.

Кык петкӧдлас серти — спортӧн сьӧлӧмсянь занимайтчысьяс лыд серти да спортобъектӧн могмӧдӧм серти  миян республика петіс медводдзаяс лыдӧ Рытыв-Войвылын да лоис водзын мунысьӧн  и ставнас страна пасьтала. Ми вермим асланым группаын  физкультурно-спортивнӧй удж медбура котыртӧм серти   Ставроссияса конкурсын. И Спорт воӧ тайӧ тӧдчана, тыдалана да колана бӧртас», - тӧдчӧдіс  Коми Республикаса Юралысь. 

Вячеслав Гайзер торйӧн тӧдчӧдіс, мый 2013 вося ӧшым тӧлысь 31 лунӧ Спорт воыс оз помась: «Дзоньвидзалун ёнмӧдӧм вылӧ верктуйыс оз вермы лоны недырсяӧн.  И сійӧ ыджыд планкаыс, кутшӧмӧс ми босьтім   спорт паськӧдӧмын да спорт инфраструктура сӧвмӧдӧмын, кольӧ и водзӧ вояс кежлӧ. Кутчысьны тайӧ планкаас – татшӧм мог ме сувтӧда Коми Республикаса Веськӧдлан котыр водзӧ. Ми и водзӧ кутам сӧвмӧдны спорт, медыджыд тӧдчанлун сетам уна йӧза да челядьлӧн спортлы.  Сы вӧсна мый на сайын республикалӧн дзоньвидзалуна аскиыс да ыджыд нима спортсменъясыс, а сідзкӧ и дінмулӧн спортивнӧй олӧмын выль медальяс да вермӧмъяс». 

***2010 восянь  2013 воӧдз ставсӧ стрӧитӧма  35 спорт объект, на пиын 2 универсальнӧй спорткомплекс, варччанін, 12 лызь база, 7 универсальнӧй спорт площадка, 3 пӧдса каток (тшӧтш пыртӧма объектъяс, кодъясӧс лоӧ эштӧдӧма  2013 во помӧдз). 
